
اَلْحَمْدُ لِلَّهِ الَّذِيْ قَدَّرَ لِكُلِّ وَرَثَةٍ نَصِيْبًا مَعْلُوْمًا بِعِلْمِهِ الْوَاسِعْ، وَجَعَلَ أَحْكَامَ التَّرِكَةِ مِنْ أَهَمِّ الشَّرَائِعْ، أَشْهَدُ أَنْ لاَ إِلَهَ إِلاَّ اللهُ وَحْدَهُ لاَ شَرِيْكَ لَهُ، اَلْمُقْسِطُ الْجَامِعْ، وَأَشْهَدُ أَنَّ سَيِّدَنَا مُحَمَّدًا عَبْدُهُ وَرَسُوْلُهُ، أَوْصَى أُمَّتَهُ بِتَعَلُّمِ الْفَرَائِضِ وَتَعْلِيْمِهَا ِلأَنَّهُ عِلْمٌ نَافِعْ، اَللَّهُمَّ صَلِّ وَسَلِّمْ وَبَارِكْ عَلَى سَيِّدِنَا مُحَمَّدٍ وَعَلَى آلِهِ وَصَحْبِهِ اَلرَّاغِبِينَ فِي فَضَائِلِ رَبِّهِمْ اَلْمُتَتَابِعْ.

أَمَّا بَعْدُ، فَيَا عِبَادَ  اللهِ، اُوْصِيكُمْ وَنَفْسِيْ بِتَقْوَى اللهِ، فَقَدْ فَازَ الْمُتَّقُونَ.

Sidang Jumaat yang dirahmati Allah,

Marilah kita meningkatkan ketaqwaan kita kepada Allah, dengan mengerjakan segala perintahNya, dan menjauhi segala laranganNya, semoga kita termasuk di dalam golongan orang-orang yang bertaqwa.

Allah s.w.t telah berfirman di dalam surah Al-‘Adiyat, ayat 8:

وَإِنَّهُ لِحُبِّ الْخَيْرِ لَشَدِيدٌ.
Ertinya: Sesungguhnya manusia itu sangat cinta kepada harta benda.

Sidang Jumaat yang dimuliakan,

Sebagaimana Allah telah menciptakan dalam naluri manusia keinginan untuk memiliki harta benda, begitu jugalah Islam mewajibkan pencarian harta benda itu melalui cara yang halal. Pemilikan harta secara halal ini pula, harus disertakan dengan tanggungjawab sosial terhadap harta benda tersebut. Atas dasar inilah, prinsip asas sistem sosial dan ekonomi Islam terbina kerana harta bukanlah milik mutlak seseorang dan di sana ada etika serta tanggungjawab yang harus dilaksanakan bila seseorang memiliki harta benda. Dengan jalan ini, Islam telah menghidupkan satu sistem tolong menolong yang terurus di antara satu sama lain di dalam masyarakat. Ini jelas dijelmakan melalui konsep institusi zakat serta pensyariatan hukum faraid atau hukum harta pusaka Islam. 

Saudara-saudara ku sekelian, 

Kalaulah dengan pensyariatan zakat, tolong menolong di kalangan masyarakat dapat diwujudkan melalui asnaf yang lapan, maka pengsyariatan hukum faraid pula menjadi satu jelmaan takaful atau tolong menolong di kalangan sesebuah ahli keluarga. Sistem pusaka Islam ini bukan sahaja memperteguhkan ikatan kekeluargaan, malah ia juga memastikan keadilan dengan menghapuskan kemungkinan berlaku pilih kasih atau sebarang ketidak-adilan dalam pembahagian harta, sehingga boleh membawa kepada perbalahan dan perpecahan. Oleh sebab itu juga, Rasulullah s.a.w. telah memerintahkan agar ilmu pusaka ini dipelajari kerana tanpa ilmu dan pembahagian yang betul secara Faraid ini, maka persengketaan sangat sulit untuk dielakkan kerana sifat manusia yang terlalu cintakan hartabenda.

Sabda Rasulullah s.a.w:

تَعَلَّمُوا الْقُرْآنَ وَعَلِّمُوهُ النَّاسَ، وَتَعَلَّمُوا الْفَرَائِضَ وَعَلِّمُوهَا النَّاسَ فَإِنِّي امْرُؤٌ مَقْبُوضٌ وَالْعِلْمُ مَرْفُوعٌ وَيُوشِكُ أَنْ يَخْتَلِفَ اثْنَانِ فِي الْفَرِيضَةِ فَلاَ يَجِدَانِ أَحَدًا يُخْبِرُهُمَا.

Ertinya: Pelajarilah Al-Quran dan ajarkannya kepada orang-orang dan pelajarilah ilmu faraid serta ajarkanlah kepada orang-orang kerana saya adalah orang yang bakal diwafat sedang ilmu bakal diangkat. Hampir-hampir saja dua orang yang bertengkar tentang pembahagian pusaka, maka mereka berdua tidak menemukan seorang pun yang sanggup memfatwakannya kepada mereka.                                (Hadith dikeluarkan oleh Ad-Daar Qutni)

Sidang Jumaat yang dirahmati Allah,

Hukum faraid atau hukum pusaka Islam yang dibawa oleh Nabi Muhammad s.a.w telah merombak sistem pemilikan hartabenda masyarakat Arab Jahiliyyah pada masa itu. Islam telah menjelaskan secara terperinci melalui Al-Quran tentang bahagian tiap-tiap ahli waris dengan tujuan mewujudkan keadilan di dalam masyarakat. Malangnya, meskipun demikian, sampai sekarang persoalan pembahagian harta warisan menjadi penyebab timbulnya keretakan hubungan keluarga. Ternyata, di samping cinta kepada harta menjadi sebab keretakan hubungan keluarga, ia juga disebabkan oleh sikap kurang peduli umat Islam terhadap pengetahuan ilmu faraid untuk diamalkan dengannya. Sikap kurang peduli sesetengah umat Islam terhadap ilmu faraid ini, amat-amat dikesali, lebih-lebih lagi apabila sebelum sempat mereka mengenali sistem pusaka menurut Islam ini, mereka telah terpedaya pula dengan di’ayah-di’ayah barat yang menegaskan bahawa Islam tidak berlaku adil terhadap kaum wanita dalam hal pembahagian harta menurut hukum faraid.

Diayah ini sangat mengelirukan kerana semenjak kedatangan Islam, Islam telah memastikan hak kaum wanita dalam pusaka.  Ini sangat-sangat berbeza dengan keadaaan Arab Jahiliyyah yang tidak membenarkan wanita mendapat apa-apa bahagian dalam harta pusaka. Malah kaum wanita itu sendiri menjadi harta pusaka pula bagi saudara lelaki suami wanita yang sudah meninggal dunia itu. Adapun kaum wanita di dalam Islam pula, maka Allah s.w.t telah menetapkan hak mereka melalui firmanNya di dalam surah An-Nisaa’, ayat 7:

لِلرِّجَالِ نَصِيبٌ مِمَّا تَرَكَ الْوَالِدَانِ وَاْلأَقْرَبُونَ وَلِلنِّسَاءِ نَصِيبٌ مِمَّا تَرَكَ الْوَالِدَانِ وَاْلأَقْرَبُونَ مِمَّا قَلَّ مِنْهُ أَوْ كَثُرَ نَصِيبًا مَفْرُوضًا.
Ertinya: Bagi laki-laki ada hak bahagian daripada harta peninggalan ibu bapa dan kerabatnya dan bagi wanita ada hak bahagian pula daripada harta peninggalan ibu bapa dan kerabatnya, baik sedikit atau banyak menurut bahagian yang telah ditetapkan.

Jadi, jelasnya, di’ayah–di’ayah barat tadi hanya merupakan satu percakapan yang kosong. Jika kita mengkaji di’ayah ini, kita akan sedar bahawa merekalah sebenarnya yang ingin memperdayakan serta menzalimi kaum wanita. Mereka sangat bakhil dalam memberi nafkah kepada kaum wanita sehingga budaya mereka mengharuskan kaum wanita bekerja walaupun di tempat-tempat hiburan, kelab malam dan bar walaupun ia bermakna  wanita itu akan menjadi sebagai pemuas nafsu mereka. Allah berfirman di dalam surah Al-An’aam, ayat 119:

وَإِنَّ كَثِيرًا لَيُضِلُّونَ بِأَهْوَائِهِمْ بِغَيْرِ عِلْمٍ إِنَّ رَبَّكَ هُوَ أَعْلَمُ بِالْمُعْتَدِينَ. 
Ertinya: Dan sesungguhnya kebanyakan daripada manusia benar-benar hendak menyesatkan orang lain dengan hawa nafsu mereka tanpa pengetahuan. Sesungguhnya Tuhan mu, Dialah yang lebih mengetahui orang-orang yang melampaui batas.

Sidang Jumaat yang dikasihi,

Sekiranya kita memerhatikan setiap urusan yang mempunyai hubung kait dengan wanita di dalam Islam, maka kita akan dapati bahawa kaum wanita itu tidak dipertanggungjawabkan untuk mencari nafkah walaupun untuk dirinya sendiri, samada sebelum atau sesudah berkahwin. Sekiranya seseorang wanita itu belum berkahwin, maka ayahnyalah yang bertanggungjawab atas nafkahnya dan sekiranya dia sudah berkahwin, maka suaminyalah yang bertanggungjawab atas nafkahnya, walaupun dia sendiri merupakan seorang yang kaya dan suaminya seorang yang miskin. Malah sekiranya suaminya itu tidak memiliki wang untuk memberi nafkah kepada isteri, maka dia haruslah meminjam dari orang lain dan tidak dibenarkan untuk mengambil wang isterinya yang kaya itu kecuali sekiranya diizinkan. Oleh sebab itulah, kaum wanita sebenarnya bercukupan samada sebelum atau sesudah berkahwin kerana wanita itu sentiasa dilindungi di dalam Islam samada oleh ayah atau suami atau anak-anak lelaki atau pakcik-pakcik  dan saudara-saudara lelakinya. 

Sidang Jumaat sekelian,

Kesimpulannya, ugama Islam kita sama sekali tidak menzalimi kaum wanita. Malah hukum faraid merupakan satu hukum yang waras lagi adil dan merupakan satu hukum yang mengukuhkan institusi kekeluargaan.

بَاركَ الله لِي وَلَكُمْ فِي الْقُرْآنِ الْعَظِيمِ ، وَنَفَعَنِي وَإِيَّاكُمْ بِمَا فِيهِ مِنَ  الآيَاتِ وَالِّذكْرِ الْحَكِيمِ ، وَتَقَبَّلَ مِنِّي وَمِنْكُمْ تِلاوَتَهُ إِنَّهُ هُوَ  السَّمِيعُ الْعَلِيمُ ، أَقُولُ قَوْلِي هذَا وَأَسْتَغْفِرُ الله الْعَظِيمَ لِي وَلَكُمْ،  وَلِسَائِرِ الْمُسْلِمِينَ وَالْمُسْلِمَاتِ ، وَالْمُؤْمِنِينَ وَالْمُؤْمِنَاتِ ،  فَاسْتَغْفِرُوهُ،  فَيَا فَوْزَ الْمُسْتَغْفِرِينَ وَيَا نَجَاةَ التَّائِبِينَ.  

